
Visita da scola da
Marocco a Tenna 
Stgomi intercultural tranter la
Svizra e Marocco instradà da la 
Scol’auta da pedagogia a Cuira.

Churwalden e
Parpan 
Il LIR preschenta ina regiun colo­
nisada durant il temp autmedie­
val tras la claustra da Curvalda.4 5

Discussiun cuntraversa
Il Grischun giavischa in secund tunnel da via al Gottard

DA GIUSEP VENZIN / ANR

� Il cantun Grischun piteschi
dil surpli da traffic al San Ber-
nardino tier la sanaziun dil
Gottard. Perquei giavischa la
regenza la construcziun d’in
secund tunnel da via tras il
Gottard ed allura la sanaziun.
Quei giavischan era il cussegl fe­
deral ed il parlament. La sana­
ziun ei necessaria en diesch
onns. Ad ina occurrenza egl Au­
ditori dalla Banca cantunala a
Cuera ha il cusseglier guvernativ
Mario Cavigelli argumentau
quei giavisch. Quei vegn el a stu­
er far differentamein, pertgei la
construcziun d’ina secunda gal­
laria ed il traffic separau al Got­
tard caschuna dabia emoziuns.
Mario Cavigelli ha numnau il
San Bernardino ina via turistica
buc adattada da surprender per
liung temps il surpli da traffic
caschunaus entras la serrada dil
tunnel dil Gottard pervia dalla
sanaziun. Oravontut igl unviern
seigi il traffic reglau en prighel.
Nuot d’in secund tunnel vul Jon
Pult saver. Il deputau dalla Par­
tida socialdemocrata e president

dall’Iniziativa dallas Alps ha
proponiu d’augmentar la segir­
tad el tunnel dil Gottard cun
sminuir il tempo dad 80 sin 60

e da separar il traffic cun con­
struir el tunnel existent ina
preit. La «teoria Pult» – aschia
ha Stefan Engler numnau las

propostas – han carmalau dil
cusseglier dils stans in surrir.

Concert classic a Sent
� (anr/bcs) Illa baselgia a Sent
han concertà d’incuort Flurina Sa­
rott (gïa) ed Anna de Capitani (cla­
vazin). Sarott deriva da Scuol e s’ha
dedichada fingià bod a la musica.
Cun ot ons ha ella cumanzà la via
musicala pro la Scoula da musica
Engiadina Bassa e s’ha lura scolada
inavant fin pro’l Master of Arts in
Music Performance a Berna pro
Monika Urbaniak. La collavura­
ziun cun Anna de Capitani s’ha
datta cun quai cha quella ha
accumpagnà la classa dad Urbani­
ak dürant divers ons. Il concert da
dumengia passada cun ouvras da
componists da la Frantscha e da la
Belgia d’eira bain visità.

Daveiras ena surpresa
� (anr/gns) Cun esser sto savens
blesso e gia diversas operaziuns è sto
per en taimp quiet anturn igl skiunz
Sandro Simonet da Casti. Tar igls gis
olimpics da giuvenils ad Innsbruck
igl 2012 veva el anc fatg treis me­
daglias. Ossa para el dad esser revi­
gnia da sias blessuras e da neir igl
dretg mument an furma pigl cam­
piunadi mundial digls juniors tgi ò
lia an en meis an Norvegia. Sandro
Simonet è  pitost en spezialist per las
disciplinas tecnicas.

Servetsch d’abunents e da
distribuziun: tel. 0844 226 226

mail: abo@somedia.ch

Viver culla mort
Pel sepulider Ulrich Häfner 

tocca la mort pro seis minchadi

� (anr/mfo) La mort es ün tema 
chi occupa, üna chosa però chi 
fa eir gnir la pel giallina. As 
confruntar culla mort as vöglian 
pacs; per tschertüns es la mort 
però üna part da lur vita. Ulrich 
Häfner da La Punt­Chamues­ch 
es sepulider. El es il proprietari e 
mainagestiun da la firma «Alpina 
Bestattungen AG». El metta ad ir 
ils morts per chi possan far lur 
«ultim viadi». Ma malgrà quai es 
el ün hom cun sentimaints ed 

emoziuns, ün hom però chi fa 
üna lavur cha blers nu füssan 
buns da far. «Mincha mortori es 
singular. Mincha jada es otra la si­
tuaziun», disch el. Alch es però 
pro tuots il listess: il cordöli, las 
larmas e confamiliars chi stan da­
vant alch chi tils fa mal e chi cha­
schuna temma. La mort es ün ta­
bu, ma listess es ella alch chi toc­
ca pro la vita. 

� COMMENTARI

Ina sfida 
politica

DA GIUSEP VENZIN / ANR

Suenter nov onns da con­
strucziun ei igl emprem

tunnel dil Gottard vegnius
aviarts avon 133 onns. La
construcziun dil tunnel dal­
la viafier da 15 kilometers ei
vegnida numnada da quei
temps in’ovra dil tschenta­
ner. Encunter quei ei la
construcziun d’in niev tun­
nel tras il Gottard ina picu­
lezza e cullas experientschas
fatgas ils davos onns ella
construcziun da tunnels
strusch pli ina sfida.

La construcziun d’in se­
cund tunnel da via tras

il Gottard ei ina sfida politi­
ca. La Svizra ei vidlunder
da finir las lavurs dil niev
tunnel per spustar il traffic
pesont silla viafier. La con­
strucziun d’in ulteriur tun­
nel da via ei schidadir in
spagat e caschuna conse­
quentamein discussiuns
emoziunalas. Tochen alla
decisiun dil pievel vegn en
scadin cass aunc detg e scret
bia contravers da quei pro­
ject.

La modernisaziun dil
tunnel da 17 kilometers

ei ina necessitad. Quei ei
strusch dispiteivel. Strusch
dispiteivel eisi era ch’ils
liungs staups al Gottard ein
buca necessaris. E quels
staups derivan dil fatg ch’ina
via sperta cun dus vials fine­
scha sin ina via cun in vial e
tempo 80. Quei ei antiquau
e tut auter che ecologic. Cul­
la realisaziun d’in secund
tunnel savess la Svizra eli­
minar plirs problems en ina.

Che la construcziun da
quella secunda gallaria

caschuna malsegirtad ei era
capeivel. Il traffic crescha
denton buca sin fundament
dalla construcziun d’in tun­
nel dapli ni dameins, quel
crescha sin fundament dalla
demografia e sin fundament
dil beinstar economic. Ina
transversala moderna e sepa­
rada tras il Gottard ei ina
necessitad. Perschuader da
quella necessitad ei l’incum­
bensa dils promoturs d’in se­
cund tunnel al Gottard.

La sanaziun dil tunnel da via dil Gottard caschuna discussiuns contraversas. Il cussegl federal giavischa la cons-
trucziun d‘in secund tunnel. Quei ei per auters il crap da scarpetsch. KEYSTONE

La mort es ün tabu, ma ella tocca pro la vita. FOTO P. DE JONG

Contaisas illa 
scoula da Valsot

� (anr/fa) Cun üna circulara a
mincha chasada ha infuormà la
magistraglia da Valsot cha duos
da lur collegas hajan survgni la
desditta provisoria. Els han ex­
press lur malcuntantezza aregu­
ard la situaziun in scoula e cu­
mün fusiunà. D’incuort ha in­
vidà il cumün da Valsot la ma­
gistraglia ad ün’infuormaziun.
La suprastanza cumünala e’l
cussagl da scoula han orientà als
preschaints cha lur collegas Ma­
rio Camozzi ed Urs Messmer ha­
jan survgni la desditta proviso­
ria. Fin als 18 favrer han els amo
temp da tour in büro cumünal
invista in lur actas, tillas copchar
e forsa eir discuter cun lur giu­
rists. «Lura pona tour posiziun
in chosa e’s defender magara
eir», declera Victor Peer, il capo
da Valsot, «pür lura decidan la
suprastanza cumünala e’l cus­
sagl da scoula definitivmaing
areguard las duos desdittas.» La
magistraglia da Valsot nun ha be
fadia cun quista decisiun, dim­
persè in general cul möd da co­
munichar da lur patruns da la­
vur. Perquai hana scumparti in
mardi a bunura in tuot las cha­
sadas da Valsot üna circulara.

Recuors encunter la 
decisiun dil cussegl grond
� (anr/hh) Ils iniziants dil sca­
mond dalla catscha speciala ein
buca surstai dalla decisiun dil
cussegl grond il gliendisdis var­
gau d’annullar la catscha specia­
la. Encunter quei conclus recuo­
ran els tier la dertgira admini­
strativa. Quei ha il coniniziant
Renatus Casutt detg enviers
l’Agentura da Novitads Ru­
mantscha. El mender cass quen­

tan ils iniziants schizun sevolver
tier la dertgira federala. La pro­
posta fatga dalla fracziun dils
catschadurs el parlament cantu­
nal beneventa il comite d’inizia­
tiva. Quella proposta havessi
denton stuiu vegnir suttamessa
al suveran sco cunterproposta
all’iniziativa.

Sancziunà dus concordats
� (mc) Ier ha il cussegl grond 
sancziunà cun gronda maiori-
tad dus concordats cun ulteri-
urs chantuns.  L’emprim concer­
na ina reglamentaziun dals ser­
vetschs da segirezza privats, l’au­
ter pertutga mesiras per prevegnir 
ed impedir acts da violenza tar oc­
currenzas da sport.  Sin la glista da 
tractandas figuravan plinavant 
numerusas intervenziuns persu­
nalas. Cusseglier guvernativ Ma­
rio Cavigelli ha prendì pusiziun 

davart la colliaziun directa dal 
tren da Cuira a la plazza aviatica 
da Kloten, la giustificaziun da bus 
lontans tras ed ord il Grischun e 
davart l’electromibilitad en Gri­
schun. Il minister da giustia e sa­
nadad Christian Rathgeb ha pren­
dì pusiziun tar la finanziaziun 
dals custs da tgira, la reducziun da 
las premias e las experienzas cun 
las novas instituziuns tutelaras.

In ni dus tunnels?
Discussiun contraversa dalla sanaziun dil Gottard

DA GIUSEP VENZIN / ANR

� En diesch onns duei il tunnel da via
dil Gottard vegnir sanaus. Il cussegl fe­
deral ed il parlament vulan schar con­
struir persuenter ina secunda gallaria.
Da quei proceder ein politichers ed ex­
perts sefatschentai il gliendisdis sera
egl Auditori dalla Banca cantunala a
Cuera. Il pievel duei decider il 2015 ni
2016 ed igl ei gia uss evident ch’ei dat in
dir cumbat politic. Quei ei allura era suc­
cediu ell’occurrenza organisada dall’u­
niun tetgala dall’economia grischuna. Il
cusseglier guvernativ Mario Cavigelli ha
declarau la posiziun dalla regenza e propo­
niu la construcziun d’in secund tunnel. Il
tunnel dil San Bernardino seigi buc adat­
taus da surprender il traffic da transit du­
ront ils treis onns dalla sanaziun dil Got­
tard. Il cau dil departament da construc­
ziun ha menziunau il surpli dil traffic ca­
schunaus entras igl incendi catastrofal el
tunnel dil Gottard igl onn 2006. Enteifer
dus meins havevan 430 000 vehichels pas­
sau il tunnel dil San Bernardino, da quei
50 000 camiuns. Ella medema perioda
digl onn avon havevan 176 000 vehichels
respectiv 13 000 camiuns traversau il Gri­
schun sil viadi el Tessin e cuntrari. Mario
Cavigelli ha constatau ch’il San Bernardi­
no seigi aviarts avon gleiti 50 onns sco via
turistica ed hagi gia ussa meinsvart breigia
da tschaffar tut il traffic. «La via dil San
Bernardino ei pli teissa, ei pli stretga, ha
dapli stortas e meina sur 1700 meters sur
mar.»

Stefan Engler contra Jon Pult
Ad ina discussiun da podi ha il cusse­
glier dils stans Stefan Engler cruschau la

spada cul president dall’Iniziativa dallas
Alps Jon Pult. Alla discussiun menada
dalla redactura Stefanie Hablützel ein
aunc il planisader da traffic Peter Hart-
mann ed il vischin da Spligia Christian
Hössli separticipai. Els ein stai agl ur ed
han plitost disturbau la discussiun che
fructificau ella. Jon Pult ei semussaus
sco retoricer brigliant ed ha sfurzau Ste­
fan Engler meinsvart ella defensiva.

Quel ha allura duvrau sias enconu­
schientschas dil fatg sco trumf. Stefan
Engler giavischa neginas aventuras al
Gottard e sustegn la construcziun d’in
secund tunnel da via avon la sanaziun
dil tunnel vegl. Mo culla construcziun
d’in secund tunnel contonschien ins il
standard che vali per tut ils auters tun­
nels. Cullas mesiras accumpignontas
impedeschien ins buc il spustament dil

traffic silla viafier. Il cusseglier dils stans
ha medemamein argumentau la cons­
trucziun d’ina secunda gallaria culla se­
girtad. Jon Pult ch’ei deputau dalla Par­
tida socialdemocrata vul saver nuot d’in
secund tunnel. El ha manegiau ch’ins
sappi augmentar la segirtad el tunnel dil
Gottard senza cuosts e proponiu da
sbassar il tempo dad actualmein 80 sin
60. Culla construcziun d’in secund tun­

nel carmalien ins aunc dapli traffic tras
las Alps, suppona el. Plinavon docu­
menteschien ins che la Svizra prendi bu­
ca serius il spustament dil traffic silla
viafier.

Sco Jon Pult ha era Stefan Engler pun­
tuau che la construcziun d’in secund 
tunnel – ni era buc – seigi ina decisiun en 
favur dalla proxima generaziun. «La 
construcziun d’in secund tunnel dat la li­
bertad d’agir», ha il cusseglier dils stans 
constatau ed il president dall’Iniziativa 
dallas Alps ha puntuau che la construc­
ziun dalla secunda gallaria caschuni pres­
siun dall’ulteriura Europa ed enzacu det­
tien ins suenter. Stefan Engler ha num­
nau quei la «teoria Pult».

2,8 milliardas
Avon la discussiun da podi ha Jürg 
Röthlisberger numnau entgins detagls 
dalla sanaziun dil tunnel da via dil Got­
tard. El ei il directur digl Uffeci federal 
per vias. El ha presentau las variantas eva­
luadas e refusadas. Quellas variantas pre­
vedan denter auter l’interrupziun dallas 
lavurs da sanaziun la stad. Quella idea 
cumbatta il Grischun temend il surpli da 
traffic igl unviern. Oravontut lu seigi il 
San Bernardino buc adattaus da surpren­
der il surpli dil traffic. Igl Uffeci federal 
per vias dumbra actualmein 812 projects 
el volumen da 47 milliardas. Da quels ein 
24 projects da clav e 127 projects priori­
tars. «Il tunnel dil Gottard ei in da quels 
projects. Nuot dameins, mo era nuot da­
pli.» La construcziun d’in secund tunnel 
ei calculada cun 2,8 milliardas francs. La 
discussiun dallas variantas da sanaziun 
seigi talmein emoziunala perquei ch’ei 
setracti dil «Gottard».

Jon Pult vul saver nuot d’in secund tumbin tras il Gottard. Il president dall’Iniziativa dallas Alps giavischa tempo 60 per sminuir il pri­
ghel tras il tunnel da 17 kilometers. Dretg Stefanie Hablützel, la moderatura dalla discussiun da podi egl Auditori dalla Banca cantu­
nala grischuna a Cuera. FOTO G. VENZIN

Catscha speciala daventa cass da dertgira
L’iniziativa encunter la catscha speciala va en ina proxima runda 

DA HANS HUONDER / ANR

� Il gliendisdis ha il cussegl grond de­
cidiu cun 79 encunter 36 vuschs d’annul­
lar l’iniziativa encunter la catscha spe­
ciala. Encunter quei conclus recuoran
ils iniziants tier la dertgira administrati­
va dil cantun Grischun. La discussiun el
parlament cantunal davart l’iniziativa ei
stada fetg animada ed intensiva. Ella ha
denton era mussau ch’igl ei buca clar sche­
bein l’iniziativa cunterfa al dretg ni buc. Ils
pareris dalla regenza vegnan alla conclusi­
un che l’iniziativa cunterfetschi alla lescha
d’uaul e dalla catscha. Il cunterpareri dils
iniziants vegn ad in’autra conclusiun,
numnadamein ch’il dretg vegni buca tan­
gaus. Ils votums el cussegl grond han allura
mussau ch’ei regia confusiun. Quella con­
fusiun vulan ils iniziants ussa laschar scla­
rir. «Nus vegnin buc ad acceptar quella de­
cisiun dil cussegl grond. La dertgira admi­
nistrativa duei decider schebein nossa in­

iziativa ei valeivla ni buc», di il coniniziant
Renatus Casutt da Falera ch’ei sesius sez du­
ront entgins onns el parlament cantunal.

D’accord cun la proposta
El rom dalla discussiun il gliendisdis
suentermiezdi el cussegl grond ha la frac­
ziun dils catschadurs annunziau ina pro­
posta, aschidadir ina soluziun da cumpro­
miss. Quella dueigi vegnir inoltrada sche
l’iniziativa vegni annullada, quei ch’ei pia
uss il cass. Cun quella proposta vul la frac­
ziun dils catschadurs buca negligir cum­
pleinamein las intenziuns dils iniziants. La
proposta preveda ina catsch’aulta il set­
tember cun maximum 21 dis e cun ina in­
terrupziun da maximum treis dis in suen­
ter l’auter. Plinavon quater ulteriurs dis da
catsch’aulta ella secunda mesadad digl oc­
tober. Per ils iniziants ei quella proposta
ina via pusseivla. «Nus mein d’accord cun
quella proposta. Ella va da principi en nos­
sa direcziun. Il meglier fuss denton stau

sche quella proposta fuss vegnida presen­
tada sco cunterproposta tier nossa inizia­
tiva. Lu havess il pievel saviu decider da­
vart las duas variantas», di Renatus Casutt.
Essend che la proposta vegni inoltrada uss
alla regenza e quei suenter che l’iniziativa
seigi annullada, seigien els – ils iniziants –
buca perschuadi che quella vegni la fin fi­
nala era realisada. «Differentas propostas
per migliurar la situaziun dalla catscha ein
gia vegnidas discutadas, mo neginas reali­
sadas. Nus fidein semplamein buca pli»,
accentuescha Renatus Casutt. El cusseglia
allas autoritads cantunalas da tractar e
sche pusseivel metter en vigur aschi spert
sco pusseivel quella varianta, cass cuntrari
prendi quella historia cun catscha specia­
la negina fin: «Sch’ei fa da basegns mein
nus entochen avon dertgira federala.»

Leds dalla decisiun
Il president dall’Uniun cantunala dils
catschadurs da patenta dil Grischun,

Robert Brunold da Sursaissa, ei leds dal­
la decisiun ch’il parlament cantunal ha
priu il gliendisdis suentermiezdi: «Jeu
havevel buca quintau ch’il resultat sei­
gi la fin finala aschi clars. Quei spar­
gna a nus in grond cumbat da vota­
ziun.»

La proposta ch’ei vegnida dalla frac­
ziun dils catschadurs el cussegl grond ei 
per Robert Brunold ina via pusseivla pigl 
avegnir: «Nus stuein secapescha aunc 
discutar davart quella e surtut era consul­
tar nossa basa. 

Senza quella proposta havess l’inizia­
tiva probablamein giu pli sempel el cus­
segl grond. Era la proposta ei secapescha 
ina damonda politica.» Tenor Robert 
Brunold eis ei impurtont che la catscha 
speciala resti: «En cass ch’ina eventuala 
catsch’aulta duront quater dis ella secun­
da mesadad digl october ha success se­
reducescha il cuoz dalla catscha spe­
ciala.»

Igl iniziant Renatus Casutt ei buca surstaus dalla decisiun dil cussegl grond. Aschia ha 
la historia ina cuntinuaziun. FOTO N. SIMMEN

Robert Brunold, president dall’Uniun cantunala dils catschadurs da patenta, ei leds dal­
la decisiun dil parlament cantunal. FOTO H. HUONDER

� CULTURA EN LUMNEZIA

«Love Your Romontsch» –
serada d’integraziun

(cp) Ell’enzenna da s. Valentin envidan 
la Fundaziun da cultura Lumnezia e la 
Lia Rumantscha hosps da vacanzas mes­
jamna, ils 24 da fevrer allas 19.30 ad ina 
serada d’integraziun ell’ustria da Davos 
Munts. Cun quella caschun vul la Fun­
daziun da cultura Lumnezia era informar 
ils hosps interessai ni novs domiciliai en 
Val Lumnezia davart la populaziun, la 
cultura ed il lungatg. Dils participonts 
vegn denton era pretendiu enzatgei. Da 
cuminonza elavurein nus in «Carnet ro­
montsch» cun las pli impurtontas locu­
ziuns per saver seconversar ellas vacanzas 
culla populaziun romontscha. En quei 
connex vegn era discurriu davart damon­
das dall’integraziun ed informau davart 
pusseivladads da s’engaschar sin plaun 
cultural enteifer la vallada e quei era sen­
za disponer da grondas enconuschien­
tschas da lungatg. 

La Fundaziun da cultura Lumnezia 
spera che quella serada seigi mo in’em­
prema sera che nus savein passentar da 
cuminonza cun nos hosps, culs quals nus 
lein sviluppar vinavon ulteriuras mesiras 
d’integraziun.

La Fundaziun da cultura Lumnezia 
tgira e promova la cultura lumneziana e 
cultivescha la schientscha per valurs dal­
la vallada. La fundaziun sviluppa e su­
stegn ideas e projects che cumpeglian 
lungatg, natira, architectura ed activitads 
culturalas en Lumnezia.

Ulteriuas informaziuns ed arranschaments sut 
www.culturalumnezia.ch

